
Amiantoaren
biktimen
testigantzak,
Leidor aretoan 
Tolosako zine forumean ‘La plaza de la
Música. Historias de amianto’filma ikusi ahal
izango da gaur; solasaldia ere egingo dute q3

DParte hartzea sustatuz.Villabonako Udalak gai estrategikoetan herri-
tarren iritzi eta ekarpenak jaso nahi ditu eta hori dela eta, parte hartze mahaiak egingo
dituzte. Lehena hilaren 27an izango da, eta bertan, herriko hizkuntza politikaren inguru-
koa izango da. Guztietan irudi bera erabiliko dute, Ados izenekoa, hain justu.q5

Bi alegiar, Arabako
Kuadrila Arteko
Bertso Txapelketan
Xabier Agirrek Ai Ene! taldean hartzen du
parte, eta Jon Aranburuk Martin Ttipian;
finalean izango dira larunbatean, Aramaion q4

Atekabeltz
txukuntzen
jarraitzeko
antolatu dute
Atekarock
Kultur proiektua
sendotzeko asmoz,
bigarren urtez egingo dute
Leitzako musika jaialdia q6

Iñigo Telleria
Lodosako ikastolako zuzendaria

«Etorkizuna
bermatuko digun
finantziazioren
bat behar dugu»
Ibaialde ikastolaren aldeko
jaia egingo dute etzi, Ibarran

Elkarrizketa q7

Juanmi Gutierrez zuzendaria izango da gaur, zine forumean. HITZA

I. Urkizu

Datorren martxoaren 23tik 25era
bitarte, Hodeiertz abesbatzak An-
gel Barja musikariaren omenez-
ko zikloan parte hartuko du, Leo-
nen (Espainia). Jardunaldi hauen
helburua, musikari galiziar-leon-
darraren musika gogora ekarri
eta zabaltzea da, eta antolatzaile-
ek, Hodeiertz gonbidatzea eraba-
ki dute aurten. 

Guztira lau emanaldi eskaini-

ko dituzte tolosarrek, Leon hiri-
buruan bertan, eta inguruko he-
rrietan. Hautatutako erreperto-
rioan, Barjak berak euskal folklo-
rearen abestiei egindako bi
moldaketa ere izango dira: Alda-
peko abestuko dute batetik, eta
Lua lua bestetik. 

Lehen emanaldia bihar eskai-
niko du Hodeiertzek, 20:30ean,
Leongo San Martin elizan. Larun-
batean, berriz, Lorenzanako eli-
zan izango da kontzertua,
19:00etan, eta azkenik, igandean,
bi kontzezrtu eskainiko dituzte
tolosarrek: bat Santa María del
Páramoko elizan izango da
13:30ean, eta bestea, berriz,
18:00etan izango da Sahagún he-
rriko Carmelo Gómez auditorio-
an.

Hodeiertzek eskainiko dituen
kontzertuek bi zati izango ditu.
Lehen zatian, galiziar poesiari be-
gira jarriko dira: Cada Noite, Xan
vai, Lela, Froles d´ouro eta Negra
sombra abestuko dituzte. Bi pieza
euskaldun interpretatuko dituz-
te jarraian: Francisco Escudero-
ren Izan ederra eta Angel Barjak
moldatutako Aldapeko.  Bigarren
zatia, berriz, Barjaren 1975eko
Canciones del Reino de Leónbildu-
mako bi piezarekin hasiko dute:
Canción de cuna eta A la luz del ci-
garro. Jarraian, egile beraren
Ábalos, tus ojos, Los amores de la
niña eta Si no os hubiera mirado
interpretatuko dituzte. Amaiera
ere egileari eskainiko diote, Lua
lua eta Axuri beltza piezetarako
egin zituen moldaketak abestuz.

Hodeiertzek lau kontzertu
eskainiko ditu asteburuan, Leonen
Angel Barja egile
galiziar-leondarraren
omenezko zikloan parte
hartuko du abesbatza
tolosarrak

Iker Galarza, Sara Cozar eta Joseba Usabiaga aktoreak, antzezlaneko une batean. HITZA

Itzea Urkizu

Adiskidetasunak dituen mugen
inguruko hausnarketa helarazi-
ko diete ikusentzuleei Iker Galar-
zak, Sara Cozarrek eta Joseba
Usabiagak, bihar, Leidor aretoan,
20:30ean eskainiko duten Hil arte
bizi antzezlanarekin. 

Jatorrizko lana Javier Veigas
aktore galiziarrarena da, eta Ami-
gos hasta la muerte du izena. Ak-
toreek eta Txalo produkzioak

ekoizpen etxeak, egokitzapen
zenbait egin zizkioten lanari, Eus-
kal Herriko ikusleengana behar
bezala iristeko. 

Horrela beraz, obrak hiru lagu-
nen arteko harremana kontatuko
du; Nacho, Angel eta Maria dira
protagonistak. Betidaniko lagu-
nak dira hirurak, baina bi gizo-
nek eta emakume batek osatuta-
ko talde honetan, bi maitasun is-
torio gertatuko dira, eta hain
zuzen ere hauexek izango dira an-
tzerki obrako dramaren sortzaile,
heriotza ere tartean azaltzeraino. 

Hil arte biziantzezlanaren abia-
puntua drama den arren, ordea,
testuak komedia ere bere egiten
du, eta ondorioz, ikusleen barre
egiteko aukera ere izango dute.
Tragikomediatzat har daiteke,

honenbestez, bihar Leidorren es-
kainiko dutena. 

Joseba Usabiaga eta Iker Galar-
za aktoreek urteak daramatzate
elkarrekin lan egiten. Sara Cozar
ordiziarrarekin batera, Ate joka
komediarekin antzokiz antzoki
ibili ziren duela hiru bat urte ere,
beraz, ez da hiru aktoreak ohol-
tzan batera ariko diren lehen al-
dia izango. Hil arte bizi obrak
arrakasta izan du Iker Galarzak
azaldu duenez, eta 2012. urte bu-
kaeraraino jarraituko dute antzo-
kiz antzoki. «2013an, obra berare-
kin jarraitzeko asmoa dugu, bai-
na antzoki txikiagoetara iritsiz»,
dio Galarzak. 

Leidor aretorako sarrerak
www.kutxa.net-en eskura daitez-
ke, 10 euroren truke.

Lagun arteko tragikomedia
Leidorren, ‘Hil arte bizi’ obrarekin
Iker Galarzak eta 
Joseba Usabiagak,
Sara Cozarrekin batera
eskainiko dute lana
bihar, 20:30ean

I. Urkizu

Datorren martxoaren 28an, aste-
azkena, Euskal Herria gaur eta
bihar izeneko mahai ingurua
izango da Leidor aretoan,
19:15ean. Tolosaldean Ikastn-ek
antolatu du egitasmoa, eta helbu-
ruetako bat «errealitateari buruz
eta Euskal Herriak izan dezakeen
etorkizunari buruz gogoeta egi-
tea» dela azaldu dute.  

Eztabaidarako bi hari nagusi
izango dira mahai inguruan. Ba-
tetik, pasa den urrian ETAk ar-
mak uztearen erabakia gizarteari
helarazi izanaren ondorioak jo-
rratuko dituzte. Bestetik, krisi
ekonomikoa izango dute hizketa-
gai. 

Tolosaldean Ikastn-eko Bitar-
tekotza Zerbitzuak aditu taldea
bildu nahi izan du Leidorreko ma-
hai ingururako. Horrela beraz,
EHU-UPVko soziologoa den Xa-
bier Aierdi, Martxelo Otamendi
Berria egunkariko zuzendaria,
nazioarteko harremanetan adi-
tua den Maite Iturre, Mariano Fe-
rrer irrati esatari nahiz kazetari
ohia, eta Paul Rios Lokarriko ko-
ordinatzailea ariko dira hizlari la-
netan. Hauen guztien esanekin,
moderatzaile lanetan, Jaime Ota-
mendi kazetaria ariko da. 

Mahai ingurua elebiduna izan-
go dela azaldu dute antolatzaile-
ek, «hizkuntza orekatze aldera».
Beraz, hizlari bakoitza nahi duen
modura ariko da, euskaraz edo
gazteleraz, eta ez da itzultzailerik
izango. 

Tolosaldean Ikastn-eko antola-
tzaileek, gizarte osoa gonbidatu
du Leidorrera. Sarrera doan izan-
go da, eta 17:15etik 19:00etara es-
kuratu ahal izango da, Leidorre-
ko leihatilan.

‘Euskal Herria gaur eta
bihar’ mahai ingurua
antolatu dute
Tolosaldean Ikastn-ek
antolatuta, hilaren 28an
izango da Leidor
aretoan; sarrera doan
eskainiko dute

Erredakzioa 

Gainditzen Tolosaldeko eta Goie-
rriko gorren elkarteak hamar
urte betetzen ditu aurten, eta ho-
rren harira ekitaldiak antolatzen
ari da. Larunbat honetan, hitzal-
dia antolatu dute Donejakue bi-
deari buruz. 

Mikel Amondarainek emango
du hitzaldia, Tolosako kultur
etxean. 12:00etan hasiko da eta sa-
rrera doan izango dela azaldu
dute antolatzaileek. Zeinu hiz-
kuntzan ariko den itzultzaile ba-
tez lagunduta emango du hitzal-
dia Amondarainek.

Zeinu hizkuntzaz
lagunduta,
hitzaldia
larunbatean

Erredakzioa 

Larunbatean Herrira Eguna an-
tolatu dute Tolosan, eta Bilduk
eta Aralarrek bat egin dute plata-
formak antolatu duen ekimena-
rekin eta bere helburuekin. «Ger-
nikako Akordioak zein Aieteko
adierazpenak garbi esan duten
bezala, preso eta iheslari politiko-
en gaiari irtenbidea ematea baita,
beste hainbat ondoriorekin bate-
ra, Euskal Herriarentzat behin
betiko konponbidea lortzeko le-
hen pausoetako bat», adierazi
dute. Herrira Egunean parte har-
tzera deitu dituzte herritarrak.

Bilduk eta
Aralarrek bat
egin dute Herrira
Egunarekin 



Imanol Garcia Landa Tolosa

Emanaldi berezia izango dute,
gaur, Tolosako zine forumean. La
plaza de la Música. Historias de
amianto filma emango dute,
19:15ean eta 21:45ean. Lehenengo
saioaren ondoren, solasaldia an-
tolatu dute Juanmi Gutierrez fil-
maren zuzendariarekin eta As-
viamie amiantoaren biktimen el-
karteko kideekin. 

Gutierrez berak jasan du
amiantoaren eragina familian.
Bere ama mineral horrek eragin-
dako gaixotasunarengatik, pleu-
rako mesoteliomagatik, hil zen,
baina ez zuten hori jakin urte
asko pasatu eta gero. «Ama hil

zen garai horietan ez zen hainbes-
te zehazten zertaz hiltzen zen,
hau da, biriketako minbizia izan
zuela esan zuten», dio Gutierre-
zek. «Gero, esan zigutenean, me-
soletiomarengatik izan zitekeela,
ikertu egin genuen eta Onkologi-
koan konfirmatu ziguten gaixota-
sun horrengatik hil zela. Gaixota-
sun hori zuzenean lotuta dago
amiantoarekin».

Familia Errenterian bizi izan
zen, Paisa enpresaren ondoan.
«Amak ez zuen han lan egiten,
baina etxearen parean genuen
enpresa eta haizegailu bat ge-
nuen ondoan, enpresako zikinke-
ria guztia botatzen zuena», esan
du filmaren zuzendariak. «Ondo
oroitzen naiz nola bizilagunen ar-
tean esaten genuen gure etxeak
beti hautsez beteta zeudela. En-
presa horrek botatzen zuena
zen». 

Ezusteko handia izan zen Gu-
tierrezen familiak amaren herio-
tzaren arrazoia jakin zutenean.

«Ez genuen inork espero enpresa-
tik arnastutako hauts horrenga-
tik hilko zela», azaldu du. «1960
arte bizi izan ginen Errenterian.
Baina gaixotasun horren eragina
ez da berehalakoa izaten. Amian-
toaren orratzak mikroskopikoak
dira eta hauek arnasterakoan
pleuran  sartzen dira, eta pixkana
pleura ahultzen joaten dira, eta

minbizia sortzen da. 20, 30, 40 edo
50 urtetik aurrera nabaritzen
hasi daitezke ondorioak». 

Zerbait egiteko beharra
«Amaren heriotza jakiterakoan,
anaia Javiri gaiaren inguruan
ikertzeko eta idazteko gogoa sor-
tu zitzaion», dio zuzendariak.
«Eta nik film bat egiteko proposa-
mena egin nion. Alde batetik,
omenaldia egin nahi izan diogu
biktimei, eta, bestetik, amiantoa-
ren inguruko borrokarekin bat
egin nahi genuen». 

Filma egitea «sekulako bidaia»
bihurtu da Gutierrezentzat: «Ha-
sieran, barruko bidaia izan zen,
nire amaren heriotza nola izan
zen jakiteak barnea mugitu zida-
lako. Bestalde, Errenterian zer
gertatu zen jakin eta hortik zabal-
tzen joan gara. Azkenean, India-
ko hondartzetara iritsi ginen».
Han, amiantoa duten itsason-
tziak desegiten dituzte bertako
langileek, inongo babesik gabe.  

Amiantoaren errealitate gordina, agerian
‘La plaza de la Música.
Historias de amianto’
filma ikusi ahalko da
gaurko zine forumean;
solasaldia ere izango da

Filmaren kartela. HITZA

Amiantoa alde guztietan dago-
ela dio Gutierrezek: «Mirarizko
materiala izan da enpresentzat:
isolamenduentzako oso apropo-
sa, surik ez duena hartzen, pisu
gutxikoa eta, batez ere, merkea».
Amiantoak duen arriskua «guz-
tiz frogatuta» dagoela esan du Gu-
tierrezek, «baina lehen munduko
herrialdeek hirugarren mundu-
koei minerala saltzen jarraitzen
dute, eta hauek etengabe erabil-
tzen dute». Bestalde, 1960ko eta
1970eko hamarkadetan hemen
egindako industriguneek amian-
to ugari dutela dio. 

Filmaren protagonistak bikti-
mak direla dio Gutierrezek: «Gai-
xotasuna duten sei pertsonen se-
nideek bere istorioa kontatzen
dute. Minbizi hori oso mingarria
da; morfinarekin apaltzen ez den
tortura bihurtzen da. Filmarekin
abisatu nahi da gaixotasun ho-
rren epidemia handi bat etortzear
dagoela eta gaixo daudenek babe-
sa behar dutela erakutsi». 

I. Garcia Landa 

Lehiberrik, Tolosaldeko Lehia-
kortasun eta Berrikuntzarako
Foroak, antolatuta, eskualdeko
enpresentzako nazioartekotzea-
ren inguruko jardunaldia egin
dute. Lehiberriko talde tekniko-
ak eskualdeko enpresentzat
«merkatu berriak aurkitzeak
duen garrantzia» azpimarratu
zuen, «beti ere, are eta lehiakorra-
goak izateko helburuarekin».
Bestalde, azken bi urteetan buru-
tutako misio komertzialen aipa-
mena egin zuten; horietan es-
kualdeko hainbat sektore eta ta-
mainetako enpresek parte hartu
zuten. Nazioartekotzea «beneta-
ko aukera bat bezala, behar bat
bezala, eta ez mehatxu bat beza-
la» ikusteko gomendatu zien.

Jardunaldian parte hartu zu-
ten Begoña Aldekogaraik, SPRI-
ko Latinoamerikako arduradu-
nak, eta baita SPRIk Mexiko, 
Brasil eta Kolonbian dituen or-
dezkaritzetako zuzendariek. Bes-
talde, Asteasuko Lanik enpresak
Brasilen egindako salmenta ba-
ten berri eman zuten, orain arte-
ko handiena enpresarentzat.
Hain zuzen, 2014ko munduko fut-

bol txapelketako Arena Pernam-
buco estadioaren tribunaren es-
talkiaren eraikuntza egiten ari da
Lanik enpresa. 

Udazkenean Brasilera eta Me-
xikora egingo diren merkataritza

misioetan parte hartzera anima-
tu zituen Lehiberrik jardunaldira
joan ziren enpresei. Izena emate-
ko epeak apirilaren 30ean, Mexi-
korako, eta maiatzaren 30ean,
Brasilerako, amaituko dira.

Enpresei nazioartera begira
jartzeko gomendatu die Lehiberrik 
Nazioartekotzeari
buruzko jardunaldiak
egin dituzte,
Tolosaldeko 
enpresei zuzenduta

Lehiberrik antolatutako jardunaldiaren une bat. HITZA

I. Garcia Landa Tolosa

Amalur jardunaldien hirugarren
saioa izango da, gaur, 19:30ean,
Topic zentroan. Roman Morales
Garcia izango da hizlaria eta ka-
yak batean Hegoamerika nola ze-
harkatu zuen kontatuko du. Bi
urtez, 2005etik 2007era, 10.500 ki-
lometro osatu zituen kayakean
Paraguay, Parana, Guapore, Ma-
deira, Amazonas, Negro, Casi-
quiare eta Orinoco ibaietan ba-
rrena. Ibai horiei jarraituz, Bue-
nos Airestik Venezuelaraino ia
etenik gabe luzatzen den ubide

erraldoi bat lotu zuen. Presarik
gabe, patxadaz eta gondolari
erritmoan, desagertzeko arris-
kuan den paradisu natural bate-
an murgilduko da eta ibaiaren
giza balioak deskubrituko ditu.
Gaur emango duen Ur bideak hi-
tzaldia, bidaia haren kontakizun
zirraragarria da.

Roman Morales Garciak «gara-
pen mantsoko bidaiak» egin izan
ditu, tartean Hegoamerikako An-
deen oinezko zeharkaldia (Kari-
betik Tierra del Fuegora); konta-
kizun hura Buscando el Sur izen-
buruarekin argitaratu zuen.
Bizikletaz Kuba, Malasia, Sahara
eta Turkian bidaiatu du, eta
2005ean Hegoameriketara jo zuen
berriro kontinentea kayak bate-
an gurutzatzeko; Caminos de
Agua liburu argitaratu berrian
(2011) kontatzen ditu bidaia ha-
ren nondik norakoak.

Hegoamerika kayak
gainean zeharkatuz
Amalur jardunaldien
barruan, Roman
Morales Garciak 
‘Ur bideak’ hitzaldia
emango du, gaur



Eneritz Maiz Alegia

Jon Aranburu eta Xabier Agirre
sortzez alegiarrak izanagatik
Gasteizen eta Aramaion bizi dira,
hurrenez hurren. Arabako Kua-
drilla Arteko Bertso Txapelketa-
ko idatzizkoan parte hartzen ari
dira, eta biak finalera iritsi dira.
Finala, larunbatean, Aramaioko
pilotalekuan jokatuko dute. 

Jon Aranburuk, gitarra jotzen
du, eta Xabier Agirrek, idatzitako
bertsoak abesten ditu. Lehena,
sei-zazpi lagunez osatutako Gas-

teizko Martin Ttipia taldeko ki-
dea da, eta bigarrena, Aramaioko
Ai Ene! taldeko hamaika lagune-
tako bat. 24 talde edo kuadrillek
hartu dute parte, eta Gasteizkoak
eta Aramaiokoak iritsi dira finala
jokatzera. Bi taldeek Zer falta zaio

Arabari? gaia izango dute bertso
idatziak prestatzeko. Idatzi, kan-
tatu eta antzeztu egin beharko di-
tuzte bertsoak. 

Jon Aranbururi lagun batzuek
eskatu zioten gitarra jotzeko, «ga-
rai batean bertso paperak abes-

ten ziren bezala abestuko dituzte,
eta nik gitarrarekin bat-batean
lagunduko diet», azaldu du. Parte
hartzeko eskaintza jaso zuenean,
ez zuen zalantzarik ere egin baie-
tza emateko. Asko jarraitu du txa-
pelketa, eta ez zaio arrotz egiten.

Idatzizko txapelketan, antzerki
pixka bat egitea da kontua. Aran-
buru, ordea, finalerdietan sartu
da taldera: «Idatzizko txapelke-
tan saltsa handia izaten da, eta
mozorro eta guzti igotzen gara
taula gainera». Entseguak ere be-
harrezkoak dituzte, nahiz eta jai
giroan bildu. Aranbururen hitze-
tan: «Txapelketa ez da batere
lehiakorra, entseguak ere me-
rienda baten bueltan egiten ditu-
gu, baina helburua Xabier eta
bere taldeari irabaztea izango
da».

Xabier Agirrek urte asko dara-
matza Alegiatik kanpo bizitzen,
nahiz eta bere sustraiak faltan bo-

tatzen dituen. Bigarren urtez ari
da parte hartzen idatzizko txapel-
ketan. Taldean elkartzen dira, eta
erabakiak bertan hartzen dituz-
te: musika, doinuak, mozorro-
ak,... «Guztiok kantatzen dugu, ia
koru bat bagina bezala da», aitor-
tu du. Txapelketa «polita» dela
nabarmendu du.  

Alegiar aurkaria ezagutzen ote
duen galdetzean «gehiago gura-
soak, baina bera ere bai», gainera-
tu du. Irabazteari ez dio garrantzi-
rik eman, «ondo pasa eta lan txu-
kuna» egin nahiko lituzke.

Goizean goizetik, giro bikaina
izango da Aramaion. 12:00etan
plazan elkartuko dira guztiak, eta
poteoa egingo dute. 14:30ean, baz-
karia izango da frontoian, eta
17:30ean hasiko da txapelketa. Le-
henengo idatzizkoen finala joka-
tuko dute, eta ondoren, bat-bate-
koa izango da.
1alegialdea@hitza.info

Bi alegiar nor baino nor
Arabako Kuadrilla Arteko
Bertso Txapelketako finalean 
Idatzizkoan parte
hartzen ari dira; Xabier
Agirre Ai Ene! taldean,
eta Jon Aranburu
Martin Ttipia taldean  

Xabier Agirre beste hamar lagunekin batera ariko da kantuan. HITZA

Jon Aranburuk gitarra joko du Martin Ttipia taldean. HITZA

Erredakzioa Amezketa/Orendain

Hiru lagun atxilotu zituzten here-
negun, goizaldeko lauak aldera,
lapurreta egitea egotzita, Amez-
ketan. Herrizaingo sailetik jaki-
narazi dutenez, batek ihes egitea
lortu zuen. Amezketako taberna
batean eta Orendaingo Eltxo el-
kartean sartu ziren lapurreta egi-
tera. Bi 19 urtekoak eta bestea
20koa dira, eta atzo goizaldean ha-
rrapatu zituen Ertzaintzak. Hiru
mutil gazteek aurrekariak dituz-
tela jakinarazi dute.

Amezketako herrigunean ko-
katzen den tabernakoek eman
zien abisua Ertzainei. Lau lagu-
nek autoan sartu, eta Tolosa alde-
rako errepidea hartuta ihes egin
zuten. Ertzainek, bidean gurutza-
tu egin zituzten lapurrak, eta on-
doren atzetik jarraitu eta geldia-
razi zituzten. Harrapatu ostean,
autoko batek, mendian barrena
ihes egitea lortu zuen.

Agenteek azaldu dutenez, lapu-
rrekin lotzen dituzten «froga ziu-
rrak» aurkitu dituzte lapurretak
izan diren bi tokietan.

Lapurreta egitea egotzita
hiru lagun atxilotu dituzte



Asier Imaz Amasa-Villabona

Hauteskunde kanpainan Bildu
koalizioak parte hartzean oina-
rritutako politika aldarrikatu
zuen behin eta berriz. Galder Az-
kue alkateak, ideia hori nola gau-
zatu nahi duten azaldu zuen atzo,
Nora Urbizu Euskara eta Kultura
zinegotziaren laguntzarekin:
«Villabonan eragina izango du-
ten proiektu estrategikoen ingu-
ruan, herritarren eta eragileen
parte hartzea bultzatu nahi dugu,
eta horretarako parte hartze ma-
haiak antolatuko ditugu». Espe-
rientzia hau martxan jartzeko au-
kera, Tokiko Agenda 21en ekintza
planak eskainiko duela azaldu
zuen Azkuek, «berritzea tokatzen
baita». 

Nora Urbizu zinegotziak, Az-
kueren ildo beretik, «legealdi ho-
netako helburu nagusienetako

bat parte hartze prozesua susta-
tzea» dela gogoratu zuen. Parte
hartze mahai hauek Ados logoa
eramango dutela azaldu zuen on-
doren: «Irudian erreboteko bota-
rria agertzen da, Villabonarekin
lotura zuzena duena, eta joko ho-
rretan ados hitzak berdinketa
esan nahi du, hau da, berdintasu-
na, adostasuna. Lan mahai
hauek herri mailako izaera izan-
go dute, eta bertan, udal taldeko

ordezkaria, arloko teknikaria, el-
karteetako kideak eta norbana-
koek izango dute lekua». 

Hilaren 27an, asteartean, Eus-
karan Ados! parte hartze mahaia
elkartuko dela azaldu zuen Urbi-
zuk, eta herritarrei bertara ager-
tzeko deialdia luzatu zien. Libu-
rutegi ondoko erabilera anitzeko
gelan elkartuko dira 17:30ean, he-
rriko hizkuntza politikaren ingu-
ruan hitz egiteko.

Gai estrategikoen inguruan
hitz egiteko parte hartze
mahaiak sortuko dituzte
Villabonako ‘Euskaran
Ados!’mahaia hilaren
27an, asteartean,
elkartuko da erabilera
anitzeko gelan, 17:30ean 

Parte hartze mahaien irudia Ados izango da. A. IMAZ

‹ Villabona-Aiztondo

A. Imaz Amasa-Villabona

Eguraldi iragarpenen arabera,
igandean, lainoa nagusituko da
eskualdeko parajeetan. Mendian
ibilaldi eder bat egiteko, giro apro-
posa izan daiteke, beraz, hilaren
25ekoa. Aukera hori, Villabonako

Aizkardi mendi elkarteak jarriko
du, izan ere, hiru egun barru izan-
go da 44. Aizkardiko Ibilaldia. 

Mendizaleek bi aukera dituzte
ibilbideari dagokionez: luzea, 43
kilometrokoa, eta motza, 24koa.
Irteera puntua Aizkardi mendi el-
kartearen egoitzaren aurrean
izango da, Villabonako elizaren
ondoan. Bederatzi ordu t’erdiko
itzulia egin nahi dutenak
07:00etan irtengo dira; bost ordu-
ko ibilbidea 08:00etan hasiko da.

Izena emateko epea oraindik
zabalik dago, eta egunean bertan
apuntatzeko aukera izango da.

Aurrez dena prest utzi nahi due-
nak, ibilaldia@aizkardi.com hel-
bidera idatzi, edo 649 71 71 82 tele-
fonora deitu beharko du, astele-

44. Aizkardiko Ibilaldirako lainoak iragarri dituzte
Egunean bertan izena
emateko aukera izango
da; ibilaldi motza edo
luzea egin behar den
aipatu behar da

henetik ostiralera eta 20:00etatik
22:00etara. Izen abizenak, NAN,
EHNA edo federazioko lizentzia-
ren zenbakia eta zein ibilaldi egin

nahi den esan behar dira izena
ematerako garaian. Janaria nor-
bere kontu utzi dute Aizkardi
Mendi Elkartekoek.

A. Imaz 

Atez ateko hondakin bilketa sis-
temaren inguruan hainbat eki-
men antolatu dituzte eskualdean,
tartean EAJ eta Bilduko ordezka-
rien inguruko eztabaida. Hala eta
guztiz ere, lehen ekimena Amasa-
Villabonan izango da, gaur, hilak
22. Zizurkil eta Villabonako alka-
teek zero zabor politikaren alde
egingo zutela azaldu ondoren, in-
formazio jardunaldiak abian ja-
rriko zituztela azaldu zuten ira-
gan ostiralean. Testuinguru ho-
rretan kokatzen da Gurea
aretoan, 19:00etan izango den hi-
tzaldia. 

Bigarren ekimena Asteasun
izango da, hilaren 26an. Ainhoa
Arrozpidek eta Mikel Ikatzategik
Hondakinek badute irtenbidea hi-
tzaldia eskainiko dute, udaletxe-
an 19:00etatik aurrera. Hirugarre-

na Iruran izango da, herriko Zero
Zabor Plataformak antolatuta.
Bildu eta EAJko ordezkariak ese-
riko dituzte mahaiaren inguruan,
«informazioa sakontzeko eta ez-
tabaida eta hausnarketa bultza-
tzeko helburuarekin». Mahai in-
gurua 19:00etan hasiko da hilaren
28an, eta ikastola berriko areto
nagusian izango da.

EAJ eta Bildu atez
ateko hondakin
bilketaz ariko dira  
Amasa-Villabonan,
Asteasun eta Iruran
hitzorduak jarri 
dituzte hondakin 
bilketaren inguruan

HONDAKIN BILKETA

pVillabona.Gaur, hilak 22,
19:00etan atez atekoaren ingu-
ruko hitzaldia, Gurea antzokian.
pAsteasu.Hilaren 26an, aste-
lehenean, Hondakinek badute
irtenbidea hitzaldia. Hizlariak
Ainhoa Arrozpide eta Mikel Ika-
tzategi izango dira, 19:00etan,
udaletxeko ikusentzutekoen
aretoan.
pIrura.Hilaren 28an, asteazke-
nean, mahai ingurua 19:00eta-
tik 21:00etara ikastola berriko
areto nagusian. Partaideak:
Imanol Azpiroz (Bildu) eta Kar-
los Ormazabal (EAJ).

GHitzorduak



Iñigo Terradillos Leitza

Musikaren topagune izango da
Leitza etzi. Atekabeltz herrigune-
ko elkarteek antolatuta, bigarren
Atekarock jaialdia egingo dute,
Atekabeltz proiektua sendotu eta
zabaltzeko helburuarekin. Rock
kontzertuak eta DJa izango dira
kiroldegian eta rap musika, Gaz-
tetxean. Festa nahi duenak, be-
raz, Leitzan ziurtaturik izango
du.

Jaialdi handi baten osagai guz-
tiak ditu Atekarock-ek. Zuzeneko
indartsuak, eta etenik gabeko
musika goizaldera arte. Lo egite-
ko akanpalekua ere egokituko
dute frontoian, eta ikastetxean
aparkalekua jarriko dute aparka-
tzeko arazorik egon ez dadin. Gai-
nera, autorik hartu nahi ez due-
narentzat autobusa ere antolatu
dute. Tolosatik eta Iruñeatik 
jarriko dituzte autobusak,
18:00etan irten eta 06:00etan har-
tuko dute itzulerako bidea.

Bi gunetan banatuta
Kalejirarekin emango diote ha-
siera festari. Gaztetxetik kirolde-
gira jai giroan iritsiko dira parte
hartzaileak, eta kiroldegian eki-
mena azalduko dute antolatzaile-
ek. Hain zuzen ere, kiroldegia
izango da jaialdiaren gune nagu-
sia. Bertan, Akatu, Kaotiko, Go-
vernors, Ze Esatek! eta Tximeleta
taldeak  ariko dira. Halaber, kirol-
degiaren kanpoaldean karpa
egongo da, eta bertan, DJ Bull ari-

ko da musika jartzen. Gauerditik
aurrera, bestalde, rap gaua hasi-
ko da Gaztetxean, 121 crew, Goie-
netxe anaiak eta Raperos de
Emaus taldeekin. Antolatzaileek
1.000 lagun inguru espero dituzte
jaialdian.

Eraikina berritzea helburu
Pasa den urtean egin zuten estrei-
nakoz Atekarock jaialdia, eta
izan zuen arrakasta ikusita erre-
pikatzea erabaki dute. Kultur tal-
deko Juan Mari Barriolak azaldu
duenez, Atekabeltz proiektua
sendotzeko helburuz jaio zen eki-
mena: «Atebeltz eraikinari bul-
tzada eman nahi diogu bertan lor-
tutakoarekin. Eraikinaren kan-
poaldea eta barrualdeko zati bat
Leitzako Udalak konpondu zi-
tuen, eta auzolanean ere herrita-
rrak aritu dira konponketak egi-
ten, baina oraindik ere konpon-
tzeko zati bat geratzen da, eta
ekipamendua ere falta zaio».

Atekabeltz proiektua sendotu asmo
duen Atekarock jaialdia bigarrenez, etzi
Bost rock talde ariko
dira kiroldegian, eta
Gaztetxean hiru rap
talde; dirua Atekabeltz
konpontzeko izango da

Kaotiko taldea izango da Leitzako kiroldegian etzi kontzertua eskainiko duenetako bat. HITZA

Alex Txikon ez da 
izango bihar, Amezketan

AMEZKETA ›Alex Txikon men-
digoizalea egotekoa zen bihar
Amezketako Mendi Astearen
barruan, baina bertan behera
geratu da bere hitzaldia, orain-
dik ere Pakistanen aurkitzen
baita lemoarra, espedizioan.
Dena den, izango da ekitaldirik
bihar: 19:30ean bertso poteoa
izango da, plazatik hasita, eta
ondoren, bertso afaria egingo
dute, Iker Zubeldia eta Julio
Sotorekin, goiko frontoian.

Greba orokorrari buruzko
informazio banaketa

IBARRA ›Martxoaren 29ko
greba orokorraren inguruko
informazio banaketa egingo
dute etzi, larunbatean, Ibarrako
greba komiteak deituta. Erre-
formari ez! Burujabetza ekono-
mikoa lelopean, 10:00etan egin
dute hitzordua Ibarrako plazan,
eta gazteei, langilegoari eta, oro
har, herritar guztiei egin diete
joateko gonbita.

DLaburrak

Irudia qBerastegi

Farola bereziak dituzte Beraste-
gin herria argiztatzeko. Ekiona
Eguzki Argiztapena enpresak
(ekiona.com) diseinaturikoak
dira, eta eguzkia erabiltzen dute
energia iturri bezala. CO2 eta
beste hainbat kutsatzaile at-
mosferara isurtzea saihesten
dute. Energia berriztagarrien
alorrean egiten du lan Ekionak,
eta Berastegi izan zen euren fa-
rolen aldeko apustua egiten le-
henetarikoa, «argiztapen beha-
rrei erantzun ekologiko eta era-
ginkorra emanez». HITZA

ARGIZTAPEN
EKOLOGIKOA
HOBETSIZ

Tolosaldea eta Leitzaldea › 
6  tolosaldeko eta leitzaldeko hitza 2012ko martxoaren 22a, osteguna

u Gutuna

Dena krisian
ote dago,
Ibarrako
Gazte Festak
ere bai?

Ibarrako Gazte Asanbladaren
izenean kezka handi bat dugu;
2012an Gazte Festarik izango
ote? Ibarrako Gaztetxea eta
Gazte Asanblada kinka larrian
ikusten ditugu. Autokritika egin
dugu, Gaztetxearen izaera za-
bal horretan itxia den zerbaite-
tan bilakatu da eta horrek hone-
tara eraman gaitu.

Une honetan helburu bat
dugu, Ibarrako gazte guztien ar-
tean antolatutako festak, ho-
rrela pluralagok, parte hartzai-
leagoak, dibertigarriagoak… iza-
teko. Gaztetxea eta Gazte
Asanblada, herri guztiko gazte-
en topaleku eta aisialdi gune bi-
lakatzea dugu helburu, baina,
beti ere, aisialdi eraikitzaile ba-
tetatik.

Lan honetan, lehen mugarria
Gazte Festak antolatzean da-
tza, ez da erreala 6 gaztek anto-
latzea, beraz dei egiten diegu
Ibarrako gazte guztiei, mesedez
martxoak 25, igandea,
17:00etan Ibarrako Gaztetxea-
ren kanpora agertzera.
pIbarrako Gazte Asanblada.

EGITARAUA

p18:30.Kalejira Gaztetxetik ki-
roldegira.
p21:00.Kontzertuen hasiera ki-
roldegian: Akatu, Kaotiko, Go-
vernors, Ze Esatek! eta Tximele-
ta taldeak ariko dira.
pOndoren.Kiroldegi atariko
karpan DJ Bull.
p00:00.Rap gaua Gaztetxean:
121 Crew, Goienetxe Anaiak eta
Raperos de Emaus.

TXARTELAK

pPrezioa.Aurrez 14 euro, eta
egunean bertan, 16.
pErosteko guneak.Leitza (To-
rrea), Iruñea (Karmengo herri-
koa), Irurtzun (Pikuxar), Lekun-
berri (Elosta), Villabona (Maxo-
la), Andoain (Lanbroa) eta

Tolosa (Denak). Kontu korronte
bidez ordaindu daiteke, ateka-
rock.blogspot.com blogean.

AUTOBUSAK

pPrezioa.6 euro.
pTolosa-Leitza.Santa Klara
(18:00), Villabona (kiroldegia,
18:10), Andoain (Kaleberriko
markesina, 18:20), Leitza
(18:40).
pLeitza-Tolosa.06:00, Ando-
ain (06:20), Villabona (06:30),
Tolosa (06:40).
pIruñea-Leitza. Iturramako Lo-
pez frontoia (18:00), Irurtzun
(18:20), Lekunberri (frontoi on-
doko markesina, 18:30), Leitza
(18:45).
pLeitza-Iruñea.06:00, Lekun-
berri (18:15), Irurtzun (06:30),
Iruñea (06:50).

GDatuak



Iñigo Terradillos Ibarra

Garai zailak dira Lodosako Ibaial-
de ikastolarentzat. Irakasleak
soldata jaso gabe lau hilabate ze-
ramatzatela ikastolaren aldeko
elkartasun festa egin zuten otsai-
lean. Uneko egoerari buelta ema-
tea lortu zuten, baina bertako zu-
zendaria den Iñigo Telleria ibar-
tarrak dioen bezala, «arazoari
estalki bat baino ez diogu jarri,
eta hemendik gutxira arazo bera-
rekin egon gaitezke». Bost ikasle
zituen ikastolak bere sorreran,
eta 25 urte bete dituenean, 74 edu-
kitzera pasa da.
Ze egoeran dago egun Ibaialde ikas-
tola?
Otsailaren 5ean egin genuen festa
txiki horren laguntzarekin langi-
leen soldaten atzerapenak or-
daintzea behintzat lortu dugu,
baina hemendik hiru hilabetera
edo gutxiagora egoera berean
egon gaitezke, arazo ekonomiko-
ak hor jarraitzen baitu. 
Eta nola eman irtenbidea arazoari?
Ikastolaren etorkizuna bermatu-
ko digun finantziazioren bat be-
har dugu. Nafarroako parlamen-
tarien bisita izan berri dugu, eta
ea erantzun baikorren bat izaten
dugun.

Noiz hasi zen hau guztia?
2009ra arte Eusko Jaurlaritzaren
diru laguntza jasotzen genuen,
baina urte horretatik aurrera,
hau da, gobernuan PSE-EE dene-
tik, ez dugu laguntza hori. Diru
hori gure oinarria zen, eta gabe
geratu ginenetik, ikastolaren
egoera ekonomikoa zailduz joan
da. Bestalde, Nafarroako eremu
ez euskaldunean egotearen ondo-
rioz, euskaraz ikasteko edota ga-
rraiorako diru laguntzarik, esate-
rako, ez da jasotzen. 
Eremu ez euskaldunean euskaraz
ikastea ez da kontu erraza.
Euskarak erribera honetan dau-
kan irtenbide bakarra ikastola
da, beraz, Ibaialde itxiko balitz
etorkizunik gabe geratuko litza-
teke euskara. Nafarroako Gober-
nuaren jarreraren harira, guraso
askoren iritzia da zergatik gober-
nuak baldintzatu behar duen
haurra matrikulatu nahi dugun
ereduaren gainean, izan ere, eus-
karaz matrikulatu nahi badugu
haurra, oztopoak topatuko ditu-
gu. 
Arazoak arazo,ikastolak haurrak he-
ziz jarraitu du.
Bai. 74 ikasle ditu orotara ikasto-
lak. Ikasle gehiago ere izan ditu,
baina azken hiru urteetan behera

egin du kopuruak, guraso askok
ez dielako etorkizun ziurrik ikus-
ten Ibaialderi.
Nolatan ibartar bat Lodosako ikas-
tolako zuzendari?
Nire bigarren urtea da Ibaialde
ikastolan. Lehenengo urtearen
ondoren, zuzendariak utzi egin
zuen, eta kargurako proposatu
ninduten, eta hartzea erabaki
nuen. 
Beraz, ikastola egoera zailean zela-
rik hasi zinen bertan lanean.
Hala da. Bertako egoera oso ondo
ezagutzen nuen, baina egun bizi
dugun egoera zaila ez nuen espe-
ro. 2009. urtean ere egon ziren ira-
kasleak soldatarik kobratu gabe,
baina hilabeteko kontua izan zen,
egungoa zailagoa da. 
Bi urte hauen balantzea nolakoa da?
Lehenik eta behin, Nafarroan
ikastolan lanean ari bazara mili-
tantzia handia izan behar duzu,
eta are gehiago gure zonaldean
eta gu bezalako ikastola txiki ba-
tean ari bazara. Gipuzkoan oso
ohikoa da euskarazko heziketa
izatea, baina, Lodosan, aldiz,
ezohikoa da. Ikastolan ikasketak

bukatzean euskaraz ikasten ja-
rraitzea oso zaila da gure zonalde-
an, eta gure inguruneak, gainera,
ez du batere laguntzen euskara
zabaltzen. Ikastolako haurrekin
herri euskaldun batera irteera
egiten dugunean, harriturik ge-
ratzen dira jendea euskaraz ko-
munikatzen dela edota kartelak
eta seinaleak euskaraz ikustean.
Euskararekiko eta euskal kultu-
rarekiko zaletasun hori ez dago
hemen.
Jendearen babesa ezinbestekoa da
zuen kasuan, eta egun are eta gehia-
go. Ibarran, esaterako, etzi Ibaialde
ikastolaren aldeko festa izango da.
Otsailaren 5ean Sartagudan festa
egin genuen dirua batzeko helbu-
ruarekin. Zonalde honetan oso
gutxitan egiten du euria, baina
kasualitatez festaren egunean
egin zuen, eta ez zen nahi adina
jende izan, baina egin zuen egu-
raldia kontuan hartuta, jende
ugari izan zela esan behar, eta es-
kertu beharra dago. Herri asko-
tan egin dituzte ikastolaren alde-
ko ekimenak, eta Ibarran ere an-
tolatzea oso pozgarria da. 

Iñigo Telleria q
Lodosako ikastolako zuzendaria

Egoera zailean dagoen Ibaialde ikastolan
ari da lanean ibartarra azken bi urteetan.
Lodosako ikastolaren aldeko elkartasun
jaia egingo dute bere jaioterrian, etzi.

«Ibaialde itxiko
balitz, euskara
etorkizunik 
gabe legoke»

HITZA

‹ Ibarraldea

DIRU LAGUNTZA

pKontu korronte bidez.Euska-
diko Kutxako 3035 0153 4615
3102 6051 kontu korronte zen-
bakian nahi duen orok egin de-
zake ekarpena.
pIbarrako dendetan.Elkarta-
sun kutxak jarri dituzte dende-
tan, eta bertan diru laguntza
eman daiteke.

MARTXOAK 24: EKITALDIA

p16:30.Gaztetxoentzako jola-
sak egingo dituzte Ibarrako pla-
zan.
p18:00.Lodosako Ibaialde
ikastolaren alde Ibarrako Bai
Euskal Herriarik, Uzturpe ikas-
tolak eta Ibarrako Udalak anto-
laturiko festak talo jatearekin
jarraituko du. Ibarrako plazan jai
giroa izango da musikaz alaitu-
rik. Ibaialde ikastolako elastiko-
ak eta pizgailuak egongo dira
salgai.

GDatuak



2 Agurrak

2 Agenda

DEIALDIAK

pTolosa.Amalur jardunaldien
barruan gaur, Roman Morales
Garciak Ur bideak hitzaldia es-
kainiko du 19:30ean, Topic zen-
troan.
pTolosa.Zine foruma: La plaza
de la Música. Historias de
Amianto, 19:15ean eta
21:45ean, Leidorren. Bi saioen
artean solasaldia zuzendariare-
kin eta amiantoaren biktimen
elkarteko kideekin.
pAmezketa.Mendi Astearen
barruan 20:00etan, Marronekin
solasaldia: Lehengo eta gaur
egungo mendizaletasuna.
pTolosa.Baketik zentroaren
Izeba proiektuaren bilera gaur,
19:00etan, kultur etxean.
pIbarra.Tolosaldeko Manko-
munitateak antolatutako beira
birziklatzeko kanpainaren ba-
rruan gaur, mahai informatiboa
plazan, 16:30etik 19:30era.
pIbarra.KZgunean tutorearen
bisita izango dute gaur,
09:00etatik 13:00etara.
pTolosa.Uraren eguna dela eta
gaur, 09:00etan Trianguloan
informazio puntua jarriko dute.
pVillabona.Atez ateko honda-
kin bilketaren inguruko hitzaldia
gaur, 19:00etan, Gurean.

2 Farmaziak

GAUR

pIbarra.L. Lejeune
Euskal Herria, 46.
Telefonoa: 943 67 32 74.
pLekunberri.Mendia, M.I.
Aralar kalea, 25.
Telefonoa: 112.

HITZAk ez du bere gain hartzen
egunkarian adierazitako esa-
nen eta iritzien erantzukizunik.

D
Goiza Arratsaldea Tenperatura

2012-03-22
Eguraldia

›› 12°›› 7°

Argitaratzailea: Tolosa Herria Hedabideak S.M.
Lege Gordailua: SS-0398-03
Zuzendaria: Rebeka Calvo
Egoitza nagusia: Araba Etorbidea 5, atzea, Tolosa.
Telefonoa: 943 65 56 95. Faxa: 943 65 00 18
Leitza. Herriko plaza, 1. 687 410 118 
E-posta: tolosaldean@hitza.info.
Webgunea: tolosaldea.hitza.info

Zuzendariordea: Imanol Garcia Landa. Kudeatzailea: Jon Mujika.
Publizitatea: 661 678 818 tolosa@bidera.eu.
Tolosa: 687 410 082-687 410 033. tolosa@hitza.info.
Villabona: 687 410 022. villabona-aiztondo @hitza.info.

Alegialdea: 687 410 034. alegialdea @hitza.info.

Hitza-k 
Bai
Euskarari 

eta Tolosaldeko 
eta Leitzaldeko 
beste 77 eragile

Bihar
GOIZA LAINTOA

ARRATSALDEA OSKARBI

BEROENA 15°
HOTZENA 9°

Urte askoan!
Saioa eta Irune Arrospide (Lizartza). Atzo gure sorgiñek 10 urte.

Prestatu belarriak berotzeko.
Muxu asko, maite zaituztegunon partetik.

Rebeka Calvo Tolosa

Tolosako Pasaban enpresak Con-
nectivity Cloud izeneko sistema
diseinatu du. Honi esker bere be-
zeroek denbora errealean maki-
naren datuak izango dituzte, eta
ondorioz, gailuak ondo ibili ahal
izateko beharrezkoak diren anali-
si eta oharrak jasoko dituzte. Pa-
saban enpresako arduradunen
hitzetan, sistema berriari esker
produktibitatea %10 hobetu dai-
teke.

Pasabanek sistema berria aur-
keztu du jada, Donostian, eta
maiatzean Alemanian, Düssel-
dorf herrian, gauza bera egingo
du, Drupa azokaren barruan. Le-
hen aldia da era honetako siste-

mak ezartzen dituztela papera-
ren sektorean. Izan ere, Pasaba-
nek paperaren industriarako ma-
kinak egiten ditu.

Sistema Tolosan garatu dute
eta makina bakoitzaren datuak
jasotzen ditu denbora errealean,
prozesatu egiten ditu eta bezeroa-
ren eskura jartzen ditu. «Connec-

tivity Cloud sistemak aukera eta
erabilera asko ditu, bai bezero ba-
koitzaren beharretara moldatzen
delako, eta baita anilisi asko egite-
ko aukera ematen duelako», azal-
du dute Pasabeneko arduradu-
nek. Era berean, sistemak haz-
kunderako aukera asko dituela
nabarmendu dute.

Pasabanek Tolosan du lanto-
kia, baina Beijingen (Txina) ere
ordezkaritza du. Asian salmen-
ten %30a duela ere aipatu du Pa-
sabanek. 

Lantaldea
Orain 155 pertsonetako lantalde
sendoa duela azaldu du, eta orain-
goz lantaldea handitzea aurrei-
kusten ez badute ere, dibertsifika-
tzeko asmoa dutela, eta pyme-
tara begira zabaltzeko aukera
aztertzen ari direla ere aipatu
dute enpresako arduradunek. 

Pasabanek monitorizazio sistema
berritzailea diseinatu du 
Tolosako 
enpresak makinen
datuak denbora
errealean izateko 
aukera ematen du

Finlandiako Simpeleri saldutako KDD 2300 makina, eta Alemaniako OKAB enpresak erositako KB 1900. HITZA


